
 
         

VENDIM    

     

Data e miratimit: 16 dhjetor 2010 

 

Lënda nr. 15/08 

  

Miroslav MIHAJLOVIĆ 

  

kundër  

  

UNMIK –ut  

  

 

Paneli Këshillëdhënës për të Drejtat e Njeriut, i mbledhur më 16 dhjetor 2010, 

me anëtarët vijues të pranishëm: 

 

Z. Paul LEMMENS, Kryetar  

Znj. Christine CHINKIN 

 

Të ndihmuar nga  

Z. Rajesh TALWAR, Zyrtar ekzekutiv 

 

 

Pas regjistrimit të tërheqjes së z. Marek NOWICKI nga rasti në pajtim me Rregullën 12 të 

Rregullores së Punës, 

 

Pas shqyrtimit të ankesës së sipërpërmendur, të paraqitur në pajtim me nenin 1.2 të 

Rregullores së UNMIK-ut nr. 2006/12 të datës 23 mars 2006 për themelimin e Panelit 

Këshillëdhënës për të Drejtat e Njeriut, 

 

Pas diskutimeve, vendosi si në vijim: 

 

 

 

I. PROCEDURA PRANË PANELIT 

 

1. Ankesa i është parashtruar Panelit më 12 qershor 2008 dhe është regjistruar në të 

njëjtën ditë.  

 

2. Më 21 korrik 2008, Paneli kërkoi nga ankuesi informacione dhe dokumente shtesë  

lidhur me ankesën. Përgjigje për këto është pranuar më 10 shtator 2008. 

 

3. Më 29 tetor 2008, Paneli kërkoi informacione dhe dokumente relevante për ankesën 

nga Agjencia Kosovare e Pronës (AKP). Një përgjigje është pranuar më 19 nëntor 

2008. Përgjigjja e AKP-së i është dërguar ankuesit për komente më 2 dhjetor 2008, dhe 

sërish më 2 shkurt 2009. Paneli ka pranuar një përgjigje nga ankuesi më 8 qershor 

2009. 

 

4. Më 24 shtator 2009, Paneli ia komunikoi rastin Përfaqësuesit Special të Sekretarit të 

Përgjithshëm (PSSP), për komentet e UNMIK-ut mbi pranueshmërinë dhe 

bazueshmërinë e rastit në pajtim me nenin 11.3 të Rregullores së UNMIK-ut nr. 

2006/12 dhe Rregullës 30 të Rregullores së Punës së Panelit. PSSP-ja u përgjigj me anë 

të një shkrese të datës 14 tetor 2009. Më 24 nëntor 2009, përgjigjja e PSSP-së i është 

dërguar ankuesit për komente.  

 

5. Një shkresë e datës 15 qershor 2010 i është dërguar ankuesit, duke e ftuar atë edhe 

njëherë që të paraqesë informacione shtesë dhe komente për rastin. Paneli ka pranuar 

një përgjigje nga ankuesi më 13 shtator 2010. 

 

 

II. FAKTET  

 

6. Ankuesi është banor i Kosovës i cili aktualisht jeton si person i zhvendosur në Serbi. Ai 

është pronar i një shtëpie që ndodhet në Prizren. Ai ka kuptuar se që nga koha kur është 

larguar nga Kosova duke u frikësuar nga lufta, shtëpia e tij është uzurpuar nga një 

person i panjohur. 

 

7. Ankuesi paraqiti kërkesë në Komisionin për Ankesa Pronësore Banesore (HPCC) në 

Drejtorinë Pronësore Banesore (HPD) më 1 korrik 2002. Më 18 qershor 2004, kërkesa 

u vendos në favor të tij, duke konfirmuar të drejtën e tij pronësore.  

 

8. Ankuesi kërkoi që HPD-ja të administrojë pronën e tij. Kërkesa e tij u miratua më 22 

nëntor 2005. Kështu, prona e ankuesit u administrua nga HPD/AKP deri sa ai kërkoi 

përfundimin e administrimit nga HPD-ja më 1 tetor 2007. HPD-ja dëboi personin nga 

prona e ankuesit më 23 maj 2008, dhe çelësat e pronës iu dorëzuan përfaqësuesit të 

autorizuar të ankuesit  më 4 qershor 2008. 

 

9. Ankuesi pohon se pas dëbimit që e bëri HPD-ja, uzurpuesi i mëparshëm u kthye sërish 

në atë shtëpi. Ai ankohet se përfaqësuesi i tij i autorizuar nuk i ka marrë çelësat e 

shtëpisë në kohën e dëbimit, më 23 maj 2008, por 12 ditë më vonë, më 4 qershor 2008, 

kur me rastin e vizitës që i bëri shtëpisë së ankuesit ai konstatoi se ajo sërish ishte 

uzurpuar nga personi i cili më parë ishte dëbuar. Deri më sot, ankuesi nuk ka pasur 

mundësi të ri-posedojë pronën e tij. 

 

10. Përveç kësaj, ankuesi pohon se nuk ka marrë pagesë të qirasë gjatë tërë kohës sa ka 

qenë e uzurpuar shtëpia e tij. 

 

 

III.  ANKESA  

 

11. Sipas ankuesit, dështimi i HPD/AKP që të implementojë vendimin e HPCC e ka 

parandaluar atë nga ri-posedimi i shtëpisë së tij dhe se kjo përbën shkelje të së drejtës 

së tij për gëzim të papenguar të mallit të tij sipas nenit 1 të Protokollit nr. 1 të 

Konventës Evropiane për të Drejtat e Njeriut (KEDNJ).  

 

12. Ai gjithashtu ankohet se asnjëherë nuk ka marrë qira deri sa prona e tij ka qenë e 

uzurpuar, që përfshin periudhën kur prona e tij ka qenë nën administrimin e HPD/AKP.   

Prandaj, e drejta e tij në pronë (neni 1 i Protokollit nr. 1 të KEDNJ) është shkelur 

sërish. 

13. Paneli konsideron se ankuesi mund të mendohet se thirret gjithashtu në shkelje të nenit 

6 § 1 të KEDNJ për të drejtën për gjykim të drejtë, lidhur me dështimin e HPD/AKP 

për të ekzekutuar vendimin e HPCC.  

 

 

IV. LIGJI 

 

14. Para se të shqyrtohet rasti për bazueshmërinë e tij Paneli duhet të vendosë nëse do ta 

pranojë rastin, duke marrë parasysh kriteret për pranim të përcaktuara në nenet 1, 2 dhe 

3 të Rregullores së UNMIK-ut nr. 2006/12.  

 

15. Paneli konsideron se ankesat sipas nenit 6 § 1 të KEDNJ dhe  neni 1 i Protokollit nr. 1 

të KEDNJ ngrenë çështje serioze faktike dhe juridike, vendosja e të cilave do të duhej 

të varet në një shqyrtim të bazueshmërisë së ankesave. 

 

16. Prandaj, Paneli konkludon se ankesa nuk është e pabazuar në shikim të parë në kuptim 

të nenit 3.3 të Rregullores së UNMIK-ut nr. 2006/12.  

 

17. Paneli nuk sheh arsye tjetër për ta shpallur ankesën të papranueshme.  

 

 

 

PËR KËTO ARSYE, 

 

Paneli unanimisht, 

 

SHPALL ANKESËN TË PRANUESHME. 

 

 

 

 

 

 

 

 

  Rajesh TALWAR                          Paul LEMMENS 

 Zyrtar ekzekutiv       Kryetra  

 


